Skólinn : Universidad Politecnica de Valencia
Skóladagatal; hvernig eru annirnar?
Annirnar eru frá lok september til lok janúar, prófin fyrstu 3 vikurnar í febrúar. Næsta önn er strax eftir prófin eða í lok febrúar út maí, prófin eru fyrstu 3 vikurnar í júní. Ath. endurtektar-/sjúkrapróf eru eftir próf seinni önnina eða fyrstu 2 vikurnar í september
Eru námskeiðin kennd öll í einu alla önnina eins og hér, eitt í einu eða nokkur saman í stuttum tímabilum?
Námskeiðin eru annaðhvort yfir aðra önnina eða yfir báðar þ.e. A eða B eða A og B.
Hvað eru námskeiðin yfirleitt margar einingar?

Hvert námskeið er 4.8ECTS ef það er aðra önnina, annars 9.6ECTS fyrir báðar
Hvernig er námsframboðið?
Námsframboðið er mjög gott, nóg að velja
Hvernig er kennslan, er mikið um hópastarf og verkefnaskil?
Yfirleitt er hvert námskeið með 2x fyrirlestratíma á viku + 1x verklegan.
Fyrirlestratímarnir eru hefðbundnir en verklegu eru ávallt unnir fyrir framan tölvu í tölvustofu. Þar er hægt að velja á milli að skila verkefnum einstaklingsbundið eða í 2-3 manna hópum.

Lítið er um verkefnaskil annað en í verklegu tímunum.
Hvernig er námsmatið?
Námsmatið byggist yfirleitt á skyndiprófum og verkefnum skiluðum í verkefnatímum sem og ástundun í þá. Lokaprófið vegur yfirleitt 50% af heildareinkunn.
Aðstaða  
Tölvuver, innranet, nettenging
Tölvuaðstaðan er góð, innranetið er fínt og það er þráðlaust samband alls staðar.
Félagsaðstaða í skólanum
Hún er fín, nóg að gera ef áhugi er fyrir hendi.
Matsala á háskólasvæðinu
Þar sem tölvunarfræðin er, er mötuneyti með heitum mat í hádeginu, einnig hægt að fá sér samlokur/langlokur sem búnar eru til á staðnum. Maturinn virðist vera greiddur niður þar sem hann er nokkuð ódýr. Í kjarnanum (sem er eins konar miðstöð skólans) eru nokkrir veitingastaðir.
Félagslíf

Hvernig var tekið á móti ykkur?  

-Fenguð þið stúdentafélaga; nemanda úr skólanum sem tók á móti ykkur og hjálpaði ykkur að aðlagast?

Þar sem ég fékk mér ekki stúdentafélaga þá á þetta ekki við
-  Var dagskrá fyrir ykkur í byrjun annarinnar  til að kynna ykkur fyrir skólanum og  menningunni?
Hálfur dagur fór í kynningu fyrir skiptinema, byrjaði á 1klst fyrirlestri og síðan var gengið um skólalóðina. Einn punktur hér, það hefði mátt kynna okkur fyrir t.d. skólavefnum + innranetinu á þessum degi.
Stúdentafélag

Var mikið um skipulagðar uppákomur í skólanum sem þið gátuð tekið þátt í?
Já, félagslífið er mjög virkt, plaggöt alls staðar og mikið um að vera. ATH það eru engir tölvupóstar eins og í HR með uppákomunum.
Húsnæði

Hvernig gekk það fyrir sig að fá húsnæði?
-Var húsnæðið sem var í boði á háskólasvæðinu eða nálægt skólanum?

Ég náði að úivega mér húsnæði áður en ég flutti út þ.e. 3 vikum fyrir skólabyrjun. Þetta eru leiguhúsnæði á opnum markaði og staðsett í circa 15mín göngufæri frá skólanum.
-Hvað kostaði það?

Ég samdi um ársleigu og er að borga 700EUR á mánuði sem þótti gott í upphafi (evran þá í 122kr), þar sem ég tók fjölskylduna með mér þurftum við aukaherbergi. Fyrir utan leiguna þarf ég að greiða húsfélag, hita, rafmagn og vatn.
-Hvernig var það?
Íbúðin er 4ja herbergja (3 svefni), 2 baðherbergi (sem er oft venja á Spáni), stofa, eldhús og svalir. Engin húsgögn fylgdu íbúðinni (oftast fylgja þau með). Annars er íbúðin staðsett á frábærum stað, 10-15mín gangur í bæinn, 10-15 mín. í strætó niður á strönd og 15 mín. gangurr í skólann.
Samgöngur

Er eitthvað sem gæti verið ganglegt fyrir verðandi skiptistúdenta að vita?
Samgöngur í borginni eru með besta móti, neðanjarðarlest(metro)+ofanjarðarlest (tram) + strætó gengur um alla borgina. Flugvöllurinn er í circa 15 mín. frá borginni og góðar rútu/lestarsamgöngur úr borginni til nálægra og fjarlægra borga. Borgin er mjög flatlend þannig að mjög gott er að ganga hana. Hjólastígar eru nær alls staðar og mjög áberandi.
Hvað kostar að búa í gestalandinu?

Þar sem krónan hefur veikst allhressilega þá hafa verðandi skiptinemar mikinn áhuga á að vita hvað kostar að vera í skiptinámi. Það væri því frábært ef þið gætuð gefið nokkrar viðmiðunartölur um kostnað við húsnæði og uppihald.

Eins og ég nefndi að ofan þá er leigan að kosta mig 700 EUR + aukakostnaður + net.
Það sem algengast er fyrir stúdenta hér er að leigja með öðru fólki ýmist stúdentum eða heimafólki (mjög algengt að sjá 3-4 í sömu íbúð) þar er leigan að kosta frá 200-300 EUR á mánuði fyrir herbergið. Það eru mikið af auglýsingum þegar gengið er um hverfin ýmist á húsunum eða á ljósastaurum, einnig er mikið af auglýsingum á skólalóðinni af fólki sem vantar meðleigjanda. Mér skildist á kynningarfundinum að leigan á skólalóðinni sjálfri er frekar dýr en samgöngur í skólann eru með besta móti.

Matur úti í búð er frekar ódýr (en hefur jú auðvitað hækkað með tilliti til veikingar krónunnar). Veitingastaðir eru með ágætis verð 8-12 EUR fyrir réttinn, mælt er með að prófa ,,menu al día“ (ísl. matseðil dagsins) sem er yfirleitt 3ja rétta máltíð með drykk sem kostar á því bili. Þeir sem taka strætó/lest reglulega þá kostar mánaðarkort fyrir stúdenta 25-30 EUR annars er mjög gott að kaupa 10 miða kort sem kostar 6-7 EUR. Stakur miði kostar 1.2-1.4 EUR
Landið og menningin

Er eitthvað sem ykkur langar að benda verðandi skiptistúdentum sérstakleg á.
Við getum sagt að lífið á Spáni sér mun rólegra en á t.d. Íslandi. Frídagar eru mjög margir og þá yfirleitt til að lengja helgarnar. Í Valencia er margt að sjá og gera. Einnig er algengt að fólk fari á löngum helgum út fyrir bæjarmörkin t.d. helgarferð til Madríd, Barcelona og tekinn bíl og keyrt eitthvert.

Hér varð Paellan til (ísl. Pælan) sem er þjóðarréttur Spánverja og algjört lostæti. Mikið er um að vera, fótboltaliðið Valencia er með bestu liðum hérna á Spáni, nautaatshringur í miðborginni, Formúlan er hérna einu sinni á ári auk annnarra kappakstra, einnig hefur siglingakeppnin America´s Cup verið haldin hér sem hefur mótað höfnina talsvert. Stutt er á ströndina sem er í raun mjög löng strandlengja og nóg af plássi. Loftslagið er gríðarlega gott. Hér er mikið af hátíðum, hæst ber að nefna Las Fallas (sprengjuhátíðinni) og Tómatínu sem er hérna í héraðinu.

Opnunartímar : Eins og flestir vita þá er siestan tekin yfir daginn þannig flestar búðir eru lokaðar oft frá 13 – 16:00. Bankar aðeins opnir til 14:00. Hér er svo nánast allt lokað á sunnudögum.
Siðir og venjur

Er eitthvað sem gæti verið gott fyrir verðandi skiptistúdenta að vita.
Í Valencia er í raun talað 2 tungumál, castellano (sem er opinbert mál Spánverja) og valenciana (mállýska heimamanna) en hér tala allir castellano þannig það er ekkert að óttast. Skilti og merkingar eru oft á valenciana en ætti alveg að skiljast enda mjög svipað spænskunni. Borgarbúar eru yfirleitt mjög kurteisir, t.d. ef þú hittir fólk á leið úr íbúðinni eða í lyftunni þá er kurteisi að segja góðan daginn / sjáumst síðar.
Því miður tala íbúar Valencia afar lítið í ensku, sumir skilja hreint alls ekki neitt þannig ég mæli með að þú hafir einhvern grunn í spænsku en hún er fljót að koma.
Kostir og gallar

Helstu kostir við að fara í skiptinám í þennan skóla?
Kostirnir eru heilmiklir, skólinn gefur þér dýrmæta reynslu og er einn af betri tækniháskólum hér á Spáni. Kennararnir eru afar færir á sínu sviði, held sveimérþá að allir þeir sem hafa kennt mér séu með doktorsgráðu. Skólinn er mjög stór og býður uppá breitt úrval af námsframboði.
Helstu ókostir við að fara í skiptinám í þennan skóla?
Fögin, sem ég valdi, voru ekki kannski þau bestu, valdi fög sem ég hafði nær engan grunn í.
Reynslan af skiptináminu og væntingar

Hvað lærðuð þið á því að fara í skiptinám? Var það í einhverju samræmi við væntingar ykkar?

Hef lært gríðarlega mikið á skiptináminu og á að búa í öðru landi. Sú lífsreynsla opnar manni aðra sýn. Flest var í samræmi við væntingar nema að maður bjóst nú alls ekki við gengishruninu.
Að lokum

Eitthvað sem þið hefðuð vilja vita áður en þið fóruð og viljið koma á framfæri til þeirra sem eftir koma?
Ég hefði viljað vita nánar hvernig námskerfið var uppbyggt þ.e. þessir verklegu tímar. Einnig hefði verið mjög gott að geta komist inn á innranetið fyrr en ég fékk aðgang inn á það eftir 4 vikur. Hér er ekki ætlast til að nemendur kaupi námsbækur, hefði verið mjög gott að vita af því í stað þess að spandera í flestar af þessum bókum.
